گويجه يازيلار                                                                                           ايل آخير چارشنبه‌لر   
آزاد نبي‌يئو

بير نئچه سؤز
قديم بايراملاريميزدان اولان «نوروز» ميللي حيات و معيشتين ائله اولو قايناقلاري‌ايله باغليديركي، اونلاري بير مشاهده، بير آراشيدرما ايله اؤيره‌نيب باشا چيخمان طبيعي‌كي، ممكون دئييلدير. ائله نوروزون يارانماسي، آيري ـ آيري گؤروش و اعتقادلارلا علاقه‌سي، نوروزون زرتشتي‌ليك، مسلمان مدنيتي قايناقلاري‌ايله باغليليغي ايستر اورتا عصر، ايسترسه‌ده اوندان سونراكي دؤورون تدقيقاتچيلاريني دوشوندورموشدور. بو مسئله‌لرله علاقه‌دار مختلف دؤورلرده تاريخچيلر، سالنامه‌چيلر، مدنيت‌شناسلار، ائتنوقرافلار اسكي قايناقلاري آراشديرميش، بعضاً بير ـ بيريني تصديق ائله‌ين، بعضاًده تكذيب ائده‌ن فاكتلاري آشكارلاميشلار.

نوروز سرحدلري آشديقجا، ميلتلر و خالقلارين بشري بايرامينا چئوريلديكجه، هره بو بايرامي اؤز ميللي معيشتي‌ايله باغلاماغا چاليشميش و بئله‌ليكله نوروز حاققيندا شرق دونياسيندا مختلف ملاحظه‌لر، عادت ـ عنعنه‌لر، مراسملر، افسانه‌لر، روايتلر و سايره يارانميشدير. حتي تورك دونياسينين اؤزونده آيري ـ آيري خالقلار نوروزا اؤز ميللي بديعي اورنامئنتلريني وئرميش، اونو اؤزونه مخصوص عموم خالق بايرامي حساب ائتميشدير. لاكين بوتون بونلارا باخماياراق، نوروز اونو كئچيرن خالقلار ايچريسينده اؤزونه مخصوص باشليجا جهتلريني قورويوب ساخلاميشدير. شرق خالقلاري نوروزو يئني ايلين باشلانغيجي حساب ائتميش، اونو بوللوق و بركتين ازه‌لي كيمي رمزلشديرميشدير.

بوگون نوروزون هانسي گؤروش و اعتقادلارلا باغلي يارانديغيني، خالقيميزين ائركن تصويرلرينده اونون يئري و موقعيني معين‌لشديرمك اوچون هر شئيدن اول نوروز ائتنيك حياتي‌نين اؤزونه مراجعت ائتمك گره‌كدير. چونكو نوروز اونودولماميش، كؤهنه‌لمه‌ميش، يادداشلاردا ياشايا ـ ياشايا بو گونوموزه گليب يئتينجه جيلالانميش و داهادا گؤزه‌للشميشدير.

دقتلي مشاهده گؤستريركي، نوروز اولو اجدادلاريميزين اسكي بايراملاريندان اولموش، انسانا حيات وئره‌ن دؤرد عنصرون ـ سويون، اودون، يئلين (هاوانين)، توپراغين ايسينمه‌سي، «ديريلمه‌سي» ايسته‌يي‌ايله باغلي يارانميشدير. اسكي ايناملارا گؤره انسانا فايدا وئرمه‌ين اؤلو حساب ائديليردي. محض بو معنادا توپراغين محصول وئرمه‌سيني «دايانديرماسي» اونون «دونماسي» انسانين ان ضروري حيات نعمتلريندن محروم اولماسي كيمي درك ائديليردي. ييغيلان آذوقه احتياطي توكه‌نديكجه، انساندا توپراغي اوياتماق، اكمك، بئجرمك آرزيسي آرتيردي. توپراق‌ايسه بيردن ـ بيره «ديريلميردي»، اويانميردي. اونون اويانماسي اوچون سو، ايستي‌ليك (اود، گونش) و يئل (هاوا) لازيم‌ايدي. ائله بو آرزي‌ايله باغلي خالق چوخ قديمدن همين دؤرد عنصرله علاقه‌دار اؤزونون زنگين عادت ـ عنعنه، اعتقاد و آيين‌لريني ياراتميشدير. تازا ايلين باشلانماسينا دؤرد هفته قالميش بو آيين و اعتقادلار اجرا اولونماغا باشلاميشدير.

هر بير چارشنبه طبيعتين بير عنصري‌ايله علاقه‌لنديريلميش و بئله‌ليكله اجدادلاريميزين اسكي تصورلرينده ايل آخيري چارشنبه‌لر يارانيب، مقدس‌لشديريلميشدير.

اسكي ايناملارا گؤره، بو چارشنبه‌لرين هر بيرينده طبيعتين دؤرد عنصروندن بيري «ديريلميش»، بديعي تفكورده انسان‌جيلدينده تصور ائديلن هر بير چارشنبه‌ايله باغلي خالق بؤيوك شنليك و مراسملر دوزه‌لتميشدير.

ميللي يادداشدا «ايل آخير چارشنبه‌لر» كيمي ياشايان بو چارشنبه‌لرين هر بيري حاققيندا ائل آراسيندا بير ـ بيريندن بويالي آيين، اعتقاد، اينانج، ميف، افسانه و روايتلر يارانميش، ابتدايي بديعي تفكورون نمونه‌لري كيمي اونلار ـ ايل آخير چارشنبه‌لر خالقين شفاهي يادداشيندا ابديليك ياشاميشدير.

بو نمونه‌لرين عمومي آمالي، مقصدي‌ايسه خالقين ان قاباقجيل دونيا گؤروشوايله باغلي اولموش، خالقي محصول بوللوغو ياراتماغا، بيرليك و چوخلوغا، حلالليغا، دوستلوغون و قارداشليغين سارسيلماز گوجونون قدرتينه اينانماغا چاغيرميشدير. ايل آخير چارشنبه‌لرده زامان كئچديكجه انسانين بيرگه ياشاييشي و خوشبخت‌ليگي اوچون سون درجه ضروري اولان دونيا گؤروشو فورمالاشميدشير. بو دونيا گؤروشون باشليجا استقامتي انسانين خوشبخت ياشاييشي اوچون ضروري اولان حيات نعمتلرينه قايغي و محبتدن، اونو آرتيرماغا چاغيريشدان عبارت اولموشدور.

ايل آخير چارشنبه‌لرله باغلي بؤيوك بير قيسم اسكي اعتقادلار آداملاري چوخ پيس و ضررلي عادت و نيت‌لردن ـ اوغورلوقدان، رياكارليقدان، اخلاقسيزليقدان، تكبردن، پاخيلليقدان، باشقاسينين وارداتينا گؤز ديكمه‌كدن چكينديرميش، اونو حلال زحمته چاغيرميش، آداملاردا امه‌يه، توپراغا درين محبت آشيلاميشدير. نوروز آيين و اعتقادلاريندا عدالته، خوشلوغا، رحمه بؤيوك احترام وار.

ايل آخير چارشنبه‌لرين هر بيرينده عزيزلنن مقدس عنصرلر بوتون ايل بويو انسانين كؤمه‌يينه گلميش، اونا ال توتموش، ان آغير امك پروسئسلري زاماني‌دا اونلاري چاغيران، وصف ائدن، نغمه، آيين و اعتقادلار خالقين ديلينده ياشاميش، اونون ائركن معيشتينه يولداشليق ائتميشدير.

بوتونلوكده، ايل آخير چارشنبه‌لرين هر بيري اجدادلاريميزين ائله مقدس اعتقادلاري، دويغولاري‌ايله باغليديركي، بوگون اونلاري اؤز دونه‌نيميز، كئچميشيميزكي بيلمه‌يه هاميميز بورجلويوق.

كيتابچادا ايل آخير چارشنبه‌لرله باغلي ان مختصر معلومات و ماتئريال احاطه اولونموشدور. شبهه‌سيزكي، بو ايلك تشبوث گله‌جكده داها گئنيش شكيلده همكارلاريم طرفيندن داوام ائتديريله‌جكدير.

سو چارشنبه‌سي

بوز آيي‌نين دؤرد مقدس چارشنبه‌سينين بيرينجيسي ازه‌ل چارشنبه‌دير. بو، خالق ايچريسينده چوخ عزيزلنن، تازا «دوغولان»، تازا گلن چارشنبه‌لردن حساب اولونور. خالق آراسيندا او، «اول چارشنبه»، «گؤزل چارشنبه»، «سو چارشنبه‌سي»، «سولار نوروزو»، «گول چارشنبه‌» كيمي‌ده تانينير.

اسكي ايناملارا گؤره،‌ازه‌ل چارشنبه‌ده تازا ايلين گلمه‌سي مناسبتي ايله ان اول سو تازالانير، ائله بونا گؤره‌ده بو چارشنبه‌ سوايله، سويون تازالانماسي‌ايله علاقه‌لنديريلير. معلومدوركي، تورك خالقلارينين ميفولوژي تصورلرينده ان قديم آيينلر ايچريسينده سو آييني مهم يئر توتور. سو ايله باغلي ياييلميش تاپينمالار ايچريسينده سو تانريسي آبانين و ناهيدين آدي‌ا‌‌يله باغلي چوخ اسكي سوژئتلر خالق آراسيندا گئنيش ياييلميشدير. ائله همين گؤروش و اعتقادلارلا باغلي تصورلرين بير چوخو ازه‌ل چارشنبه‌نين ـ سو چارشنبه‌سينين آيين ـ اعتقادلاري ايله چارپازلاشميش، بو چارشنبه‌نين آدي‌ايله باغلي سلسله اينام، اعتقاد، عنعنه، مراسم و سايره ياراتميشدير.

اسكي ايناملارا گؤره ازه‌ل چارشنبه سويا تاپينما (عبادت ائتمه) اينامي‌ايله باشلايير. هامي هله گون دوغماميشدان سو اوستونه گئدير، تازا سودا ال ـ اوزونو يويور، بير ـ بيرينين اوزه‌رينه سوسپيرلر. ايناما گؤره «تازا سو» ـ داها دوغروسو، ازه‌ل چارشنبه‌نين صبح تئزدن كؤپوكله‌نن آغ سويو دردلرين درماني ايدي. چوخ احتمال‌كي، خضرين ديريليك چئشمه‌سيندن سو ايچديگي گون‌ده،‌كوراوغلونون «قوشا بولاغي» تانيديغي گون‌ده ائله ازه‌ل چارشنبه گونو اولموشدور.

ازه‌لي ايناملاردا سو ساغلامليغين رهني ايدي. سو چارشنبه‌سي گونو «تازا سو»دان كئچه‌نلر، آزاريني ـ بئزاريني اونا وئره‌نلر ايل بويو خسته‌ليكلردن اوزاق اولارديلار. ائله همين گون سو اوستونده بير سيرا آيينلر اجرا ائديلردي. سسي باتانلارا،‌ دانيشا بيلمه‌ينلره بو سودان ايچيرده‌رديلر. بير چوخ خسته‌ليكلر سو چارشنبه‌سينده ساغالديلاردي.

سو قيراغيندا، بولاق باشيندا، آرخ قيراغيندا سويو چاغيران، اونون قدرتيني، بوتؤولويونو، مقدس‌ليگيني ترنم ائده‌ن نغمه‌لر اوخونوردو. بو نغمه‌لر ايچريسينده سو تانريسي آبانين آدينا اوخونان «آبان نغمه‌لري» و سو قيتليغي ايله باغلي اوخونان چاغيريشلار ـ «يادا نغمه‌لري» خصوصي‌ايله ماراق دوغورور.

آداملاردا بئله بير اينام وارديركي، سو چارشنبه‌سي گونو سو اوستونده آبان و يادا نغمه‌لري اوخوناندا، بو مراسم شوخ كئچيريله‌نده سو تانريسي اؤز مرحمتيني انسانلاردان اسيرگه‌مز، بوتون ايل بويو اونلاري بول سو ايله تأمين ائده‌رميش. نغمه‌لر اوخونوب قورتاراندان سونرا شنليگه توپلاشانلار يئنيده‌ن «تازا سو»دا ال ـ اوزونو يويار، بير ـ بيرينين اوزه‌رينه سو چيلرديلر. اعتقادا گؤره ازه‌ل چارشنبه‌ده سوم «ديريليردي». اونا گؤره‌ده خالق بوتون گونو سو توتارلاري تميزلر، آرخلاري قايدايا سالار، سو ايله باغلي شنليكلر كئچيره‌ردي. بونونلا علاقه‌دار خالق آراسيندا چوخ مختلف نغمه‌لر، اينانجلار، مراسملر، اويونلار، فاللار، وصف ـ حاللار، توركه چاره‌لر، افسانه‌لر، روايتلر، ميفلر و سايره ياييلميشدير. سو چارشنبه‌سي آيين و اعتقادلاري او قده‌ر گئنيش، زنگين و احاطه‌ليديركي، اونلارين كيچيك بير قيسمي يازييا آلينميشدير.

سويون نصيحتي

بو گون دوشمانلار قاراخانين اولوسونا هجوم ائديب قوجاني،‌جاواني، قاديني، اوشاغي ياتاغيندا قيلينجدان كئچيرديلر. اولوسو يئرله يكسان ائتديلر. قاراخان دوشمانا ائلچي گؤنده‌ردي. توتوب اونوندا باشيني كسديلر.

سن دئمه، اوزاق ائلي گئجه‌نين بير عالمينده اولوسون اوستونه چكيب گتيره‌ن قارالارين يوز ايل ياخشيليق ائله‌ديگي، توپراغيندا قوناق ساخلاديغي، دوز ـ چؤره‌ييني وئرديگي گلمه‌لر ايميش. قهر قاراخاني بوغدو. صبح تئزدن قالخيب قارا چايين قيراغينا گلدي. درديني سويا دانيشدي:

ـ سن دئمه، اوستومه دوشماني چكيب گتيره‌ن وار. ايگيدلريم بونو بيلسه‌يدي، قيلينج ـ قالخانيني گؤتوره‌ردي. پوسقودا داياناردي، اوشاغي، قوجاني، گليني، قيزي قيلينجدان قوروياردي. ـ دئيه هؤنكوردو.

قاراخان سؤزونون داليني گتيره بيلمه‌دي. گؤزونده‌ن گيله‌له‌نن بير داملا ياش چايين سويونا قاريشدي. قارا چاي اولجه كوكره‌دي، بولاندي. قيژيلتييلا آخدي، سونرادا داياندي. سو قاراخانا هايقيردي:

ـ خانلار خاني، اولوسا توختاقليق وئر. اؤلنلرين روحو شاد اولسون. قالانلاري سو تانريم قوروسون. اؤلنله اؤلمك اولماز. گؤز ياشيني قورودوب آياغا قالخ، مكري آچماق گره‌كدير. اولوسون؛ شر شئيطانين، قورو بؤهتانين قورباني اولوب. مكري آچماق اوچون اولوسو آياغا قالدير، ايگيدلرين الي ايشدن سويوماسين. يوخسا دوشمان سني قيتليغا چكر، آهيليني، جاوانيني داها قارا گونه محتاج ائله‌ير. قالخ آياغا، اولوسا قاييت. منيم نصيحتيمي اولوسا چاتدير.

ايگيدلرينه سؤيله‌كي، اؤزلرينه آغيللي بير باشچي سئچسينلر، باشچيلارينا داش آتماسينلار، اونون دؤوره‌سينده محكم بيرلشسينلر. دردلريني بوتون دوستلارينا چاتديرسينلار،‌ دوست ايتيرمه‌سينلر. دوشمانا سير وئرمه‌سينلر، آراچيلارا اوز گؤسترمه‌سينلر. قارالار محكمجه ال ـ اله وئرسينلر.

بو سؤزلردن سونرا قارا چاي تازادان كوكره‌دي، بولاندي و قيژيلتييلا آخيب گئتدي. قارا خان آياغا قالخدي. خيلي سويون دالينجا باخدي. توختاقليق تاپدي. اولوسا قاييتدي. سويون نصيحتينه عمل ائله‌دي. قارالارين باشينين اوستونو آلان بولودلار توپا ـ توپا داغيليب گئتدي. شهيدلرين قاني ياغي‌نين گؤزونو توتدو. دوشمان الينه عصا گؤتوروب قاپي ـ قاپي بير تيكه چؤره‌ك اوچون يوردوندان ايراق دوشدو. دوشمانين يوردو ويران اولدو.

يادا نغمه‌لري

يادا، يادا، يادا هئي
آدا، آدا، آدا هئي،

يادا، يادا، يادا هئي!

آدام آدامي توتدو،

يادام يادامي توتدو.

(
يادام گور هويا دوشدو،

يادام گور سويا دوشدو.

يادام قاراداش اولدو،

يادام يامان ياش اولدو.

آدا، آدا، آدا هئي،

يادا، يادا، يادا هئي!

آدام آدامي توتدو،

يادام يادامي توتدو. 

يادام گلدي، داش اولدو،

آدام گلدي، ياش اولدو…
هاي وئردي هاييما يادام

يادام، ياداما گلدي،

يادام آداما گلدي.

يادام گلدي سئل اولدو،

يادام گلدي يئل اولدو.

يادام هر يئرده باشدي،

يادام داغلاري آشدي.

يادام رحميني داندي،

يادام درديمي آندي.

يادام دونياني گزدي،

يادام ياغي‌ني ازدي.

يادام نوباتدا گلدي،

يادام آغ آتدا گلدي.

(
هئي وئردي هاييما يادام،

هئي وئردي هويوما يادام…
آدا، آدا، آدا گل،

يادا، يادا، يادا گل…
يادام گلدي باش اولدو.

اوستوم ـ باشيم ياش اولدو.

آدا، آدا، آدا هئي!

يادا، يادا، يادا هئي!…
آبان نغمه‌لري

آبان ايمانا گلدي.

آبان آبانا گلدي،

آبان ايمانا گلدي.

آبانا يول وئرين،

آبانا قول وئرين.

گؤده‌كجه آل آبانا،

دؤشه‌كجه سال آبانا
(آل آبان هايلي گليب،

آل آبان پايلي گليب.

خورجونوندا سئلي وار،

قولتوغوندا يئلي وار.

هاي وئرين آبانا،

پاي وئرين آبانا.

خان آدين هايلي اولسون،

دوققازين سايلي اولسون…
آبان، سو پاييمي وئردي

قالخديم، يوخوش گئتديم،

آبانا توش گئتديم.

هايلاديم آباني،

سايلاديم آباني.

آبان بو پاييمي وئردي،

آبان سو پاييمي وئردي.

گؤزله‌ديم آبانين نوبارين،

سووارديم آبانين آغ آتين.

آبان سو وئردي ـ

ايچرسن،

آبان سو وئردي ـ

توپراغا وئره‌رسن،

          بهره‌سينگؤره‌رن.
گؤزله‌ديم آبانين نوبارين،

سووارديم آبانين آغ آتين.

آبان بو پاييمي وئردي،

آبان سو پاييمي وئردي…
سو فاللاري

سو چارشنبه‌سينده صبح تئزدن گئديب آخار سودان ـ بولاقدان، چايدان، آرخدان «لال سو» گتيريرلر، يعني سويو ائوه گتيرينجن هئچ كيمله دانيشميرلار. اونو بير نئچه پيالايا تؤكوب ساخلاييرلار. آخشام قيزلار ييغيشيرلار، هره اؤز باختينا اوزويونو ساچينا سورتوب سويا آتير. اوزوك پيالانين ديوارينا توخونوب جينگيلده‌يير. اوزوك نئچه دفعه جينگيلده‌سه، دئمه‌لي، قيز همين سايدا ايلدن سورنا گلين كؤچه‌جك. 

( ( (
ايكي سئوگيلينين بير ـ بيرينه قوووشاجاغيني بيلمك اوچون ايكي ايگنه‌نين اولدوزولو طرفينه پامبيق دولاييب و هره‌سيني پيالانين بير طرفيندن سويا ساليرلار. ايگنه‌لر پيالادا اويناييب بير ـ بيرينه قوووشسا، دئمك سئوگيليلرده قوووشاجاق، يوخ، اگر هره‌سي بير طرفه گئديب سويون اوزونده قالسا، دئمك اونلارين باختي باشقاسي‌ايله باريشاجاقدير. ايگنه‌لر پيالانين ديبينه چؤكسه، اوندا سو «لال سو» دئييلدير. 
«سو چارشنبه‌‌سي» مراسمي

آداملار ازه‌ل چارشنبه‌ده صبح تئزدن بولاق، آرخ، سو ده‌ييرماني اوسته گلير، «آغيرليغيم ـ اوغورلوغوم سويا»، «آزاريم ـ بئزاريم سويا» ـ دئييب، سو اوستونده‌ن آتلانيرلار. سونرا ال ـ اوزونو يويوب. بير ـ بيرينين اوستونه سو آتير، اوزلرينه سوچيله‌ييرلر. مختلف خسته‌ليكلره توتولان آداملاري (اوشاقلاري، قوجالاري)دا سو اوستونده‌ن هوپپانديريرلار. ائركن تاپينمالارا (عبادتلره) گؤره آداملار بير آنليق تازا سويا قوووشماقلا بوتون درد ـ سريني، خسته‌ليكلريني اونودوب، ائله اوراداجا «تازا سو» اوستونده قويارديلار.

سويا اعتقاد بسله‌ينلرين بوتون خسته‌ليكلريني، گوناهلاريني يالنيز ايلده بير دؤنه ـ سو چارشنبه‌سي مراسيمينده تازا سو يويوب آپاراردي. آداملار ائله بوراداجا گوناه ائتمه‌يه‌جكلرينه، آداملارا آنجاق و آنجاق ياخشيليق ائده‌جكلرينه آند ايچرديلر. مراسم سويون باشينا دؤوره‌ ووران آداملارين آشاغيداكي نغمه‌سيله باشا چاتاردي:

سئل چاپار، سو چاپار،

بير گوناه ايشله‌تديم،

گل اونو توت آپار.

سئل چاپار، سو چاپار،

گل آپار، گل آپار…
قورد و سو

(ميف)

دئييرلر دونيادا اولادي ايله مئشه‌ده ياشايان اوغوزاوغلو يولدا بير قوردا راست گلير. قورد اونون قاباغيني كسيب يالوارير:

ائي اوغوزاوغلو، گؤزومون آغي ـ قاراسي بير قيزيم وار. دونن اووچولار اونون قارنيني دوغرام ـ دوغرام ائله‌ديلر. ايندي گومانيم سنه‌دير. صاباح صبح تئزدن بوز بولاغينين سويوندان گؤتوروب قيزيمين يارالارينا تؤكسن ساغالار. منده سنه بورجلو قالارام، اوغوز نسلينه ابديت وئره‌ره‌م.

اوغوز اوغلونون اوره‌يي كؤوره‌لدي. صبح تئزدن بوز بولاغا گلدي. گؤردو آداملار بولاق باشينا سو چارشنبه‌سينه ييغيشيبلار. اوغوز‌اوغلودا سو اوستونده ال ـ اوزونو يودو. بير قاب سو آليب قورد بالاسينين يانينا گلدي. سويو تؤكوب اونون يارالاريني يودو. قورد بالاسي گؤزلريني آچدي. يارالاري ساغالدي.

قيزين ساغالديغينا قورد سئويندي. قيزيني اوغوزون اوغلونا وئردي. قورد دئدي:

ـ بو ازدواج سنه ابدي حيات و قدرت وئره‌جك، اوغوزاوغلو؛ سنين اوغلوندان تؤره‌يه‌جك يئتدي اوغول يئتدي اؤلكه‌نين قدرتلي خاقاني اولاجاقدير.

قورد بو سؤزلري دئييب بير قيزينا، بيرده اوغوزون اوغلونا باخدي. سونرادا جانيني تانرييا تاپشيردي. اوغوز اوغلو قوردون قيزي‌ايله ائولندي. اوندان دونيايا گلن يئتدي ايگيد، يئتدي خاقان اولدو.

باياتيلار

سويا گئده‌ن ايگيدي،

ساچي مخمر تكيدي.

آللاه مني سو ائيله.

سو گؤزه‌للر يوكودو.

(
سو آخير سامانليقدان،

يول كئچير قارانليقدان.

چاليش ياخشيليق ائله،

نه چيخار يامانليقدان؟

(
سو تك چاغلارام سنسيز،

قارا باغلارام سنسيز.

گئجه‌لر صبحه كيمي،

درددن آغلارام سنسيز.

(
سو گلر آرخا، هاراي!

تؤكولمز چارخا، هاراي!

ايگيد غربته دوشسه،

چاغيرار آرخا، هاراي!

(
سو آخار، يئر ياش قالار،

داش زينداندا داش قالار.

اوغلو گئده‌ن آنانين،

گؤزلرينده ياش قالار

(
سويون بندينه قوربان،

يارين فندينه قوربان.

يار آتيني يهرلر،

سينه بندينه قوربان.

(
سو گلير گيله ـ گيله

بولبوللر گلير ديله.

ياريمي باغدا گؤردوم،

باتيبدير قيزيل گوله.

سو گلر آخار، دويماز،

داغ ـ داشي ياخار، دويماز.

گؤزلريم يار گؤزونه،

اؤلونجه باخار، دويماز

(
ائله‌ديمي سو يازدا،

آخار گئده‌ر سو يازدا.

من ياري گؤرمه‌ميشم،

كئچن يازدا، بو يازدا.

تاپماجالار

آي گئده‌ر ها، ايل گئده‌ر،

گئجه ـ گوندوز يول گئده‌ر.

نه ديلي وار، نه آغزي،

نريلده‌ر آسلان گئده‌ر.

(سو)

(
آدام دئييل، هئي قاچير،

مئشه دئييل، سس سالير.

(چاي)

(
آلچاجيق قويو،

دامبيلدار سويو.

(دامجي)

آنام آتلاندي،

خالي قاتلاندي.

قويروق بولاندي،

سو سپه‌لندي.

(ياغيش)

(
بير آتيم وار آغ آلاجا،

اؤزو گئده‌ر يهري قالار.

(كؤرپو آلتيندا سو)

(
داغدان گلير داغ كيمي،

قوللاري بوداق كيمي.

اه‌ييلير سو ايچمه‌يه،

بؤيويور آسلان كيمي.

(سئل)

(
يئر آلتيندا يازا گئدير.

(سو)

(
گئده‌ر ـ گئده‌ر گؤزو يوخ،

يورغا گئده‌ر، توزو يوخ.

(سو)

(
گؤيده دوغولور،

يئرده بوغولور.

(ياغيش)

آتالار دئييب‌كي…
( سو دهنه‌يه، اينسان آرخايا باغليدير.

( سو آخاريندا سالينان ائل ـ اوبا؛ بارلي ـ بهه‌رلي اولار.

( سو اولان يئرده ديريليك اولار.
( سودا بوغولان آغلاماقلا يوخ، چابالاماقلا خئيير تاپار.

( سويون لال آخاني، آدامين يئره باخاني.

( سو بير يئرده قالاندا اييله‌نر.

( سو آخديغي يئرده‌ن بيرده آخار.

( سودا بوغولان سامان چؤپونده‌ن پاپيشار.

( سو ايسته‌يه‌نيندير.

( سو بارداغي سودا سينار.

( سو بولانمايينجا دورولماز.

( سو احساندير.

( سولو ائل آبادان، سوسوز ائل ويران اولار.

( سو موردارليق گؤتورمز.

( سويو چيركله‌نديره‌نين نعشيني يوماغا سو تاپيلماز.

( سو ايله اودون نه اويونو وار؟

( سويو وئر سوسايانا، ايچسين قانا ـ قانا.

اينانجلار

( سوفره‌يه سو داغيلماسي آيدينليقدير.

( سو ايچن آدامي غفيل وورمازلار.

( سو ايچن آدامي ايلان چالماز.

( سو دولو قابلا قاباغينا چيخسالار، ايشين آواند اولار.

( سو كيچيگين دير، يول بؤيوگون.

( سو ايچه‌ني دانيشديرمازلار.

( لال آخان سودان كئچمزلر.

( يوخودا سو گؤرمك آيدينليقدير.

( سو ايلن قوردون آغزي باغلي اولار.

( سفره چيخان آدامين آرخاسينجا سو آتارلار.

( اودو سو ايله سؤندورمك گوناهدير.

( قاش قارالاندا قاينارسويو توپراغا آتمازلار.

( اؤله‌ني سو ايله يويارلار.

سو توركه چاره‌لري
( سو چارشنبه‌سينده اولادي اولماياين قادينين باشيندان قيرخ آچار جامدان سو تؤكسن اولادي اولار.

( سو چارشنبه‌سينده قورخان آدامين باشيندان اوچ دؤنه ساغدان، اوچ دونه سولدان سو آتسان؛ قورخوسو كئچر.

( سو چارشنبه‌سينده قورخان آداما قورخدوغو يئرده سو ايچيرده‌رلر.

( يئل خسته‌ليگي اولاني ايستي سويا آپارارلار.

اود چارشنبه‌سي

ايل آخير چارشنبه‌لرين ايكينجي‌سي اود چارشنبه‌سيدير. بونا خالق آراسيندا «اوسگو چارشنبه»، «اوسگو گئجه‌سي»، «ايكينجي چارشنبه» يادا عزيزله‌مه مقصدي‌ايله «آدلي چارشنبه» دئييلير.

«اود چارشنبه‌سي» اسكي گؤروشلرله باغلي اولوب گونشه، اودا، اودو قورويوب ساخلاماق اينامينا تاپينما‌ايله علاقه‌دار يارانميشدير. زرتشت گؤروشلريندن هله چوخ ـ چوخ اول انسانلار طبيعتي جانلانديران، توپراغي ايسيده‌ن گونشي، اونون يئرده‌كي رمزي اولان اودو تصورلرينده رمزلشديرميشلر. بئله بير اعتقاد يارانميشديركي، انسانلار گونشي و اودو نه قده‌ر عزيزله‌سه‌لر، اوخشاسالار طبيعت او قده‌ر تئز ايسينه‌ر، آداملارا خوشبخت‌ليك گتيره‌ر.

تورك ديللي خالقلاردا اولگئن (ülgen) تانريسينين يارانماسيدا تصادفي دئييلديركي، گونش ـ اود ـ آتش آنلامي‌ايله باغلي‌دير. نسبتاً سونرالار زرتشتي‌ليك‌ده اودون و گونشين بو مقدس‌ليگيني ساخلاميش، اودا ستايش آنلام و اعتقادي يارانديقدان سونرا گونش ـ اود ـ آتش ايستي‌سينين بئش نوعوايله علاقه‌دار شنليكلر كئچيريلميشدير. همين شنليكلرده تخميناً اود چارشنبه‌سي گونلرينده كئچيريلميش و يادداشلاردا آذر شنليكلري‌كيمي ياشاميشدير.

اسكي ايناملارا گؤره، گونش ـ اود ـ آتش تاپينماسينين ايلك نمونه‌سي، داها دوغروسو منبعي آغاجين گؤوده‌سينده ياتان ايستيليكله باغلي‌ايدي. اسكي اعتقادلاردا انسانين قيزينديغي ايستي‌ليگين ايلك منبعي‌ده آغاج كولتو حساب اولونوردو. آتش‌پرستليك اعتقادلارينا گؤره، «مقدس اودو» انسانا آغاج وئرميشدي، داها دوغروسو انسان ايكي آغاجي بير ـ بيرينه سورتمكله اود الده ائتميشدير. اولو بابالاريميز بونون شرفينه «شهريور» آدلي شنليكلرده كئچيره‌رديلر.

انسان بدنينده و طبيعتين اؤزونده قورونوب ساخلانان ايستيليك‌ده مقدس حساب اولوناردي. ائله بو ايستي‌ليگي قورويوب ساخلاماق شرفينه «سدده» شنليكلري يارانميشدير.
اود و ايستينين اساس منبعلريندن بيري گونشين ايستيسي حساب اولوناردي. اونو چاغيران قودو (qodu) نغمه‌لري خالق آراسيندا گئنيش ياييلير، گونشين ايستيليگي شرفينه آزرگان شنليكلري قورولاردي.

آتشگاهلاردا  و اوجاقلاردا ساخلانان اود شرفينه‌ايسه چيراغ شنليكلري كئچيريلردي. 

گؤروندويو كيمي، اود چارشنبه‌سينده گونش ـ اود ـ آتش آنلامي چوخ گئنيش اؤلچولرده قبول و درك اولونار، طبيعتين دؤرد عنصروندن بيري اولان اودا ائركن اينام و اعتقادلار سلسله‌سيني ياراداردي. بو اينانج دونياسي ايسه اودون ابديليگي، مقدس‌ليگي تاپينماسيني دوغورموشدور.

اود چارشنبه‌سي ـ گونش ـ اود ـ آتش اينامي‌ايله باغلي يادداشلاردا قالان بير چوخ نغمه، اعتقاد، مراسم، ميف و روايتلر بو گونوموزه قده‌ر گليب چاتميشدير.

قودو خان (Qodu xan)

(اعتقاد)

اودلو چارشنبه‌ده آداملار صبح تئزدن هوندور بير تپه‌نين اوستونده تونقال قالايارديلار. همين تونقالين دؤوره سينه توپلاشيب گونشين دوغماسيني گؤزله‌يرديلر.

ائله‌كي، گونش دوغدو، هامي اونو سلاملايان «قودو خان» نغمه‌سيني اوخويار، تونقالين باشيندا دؤوره وورار، سونرادا هره تونقالدان اؤز مشعليني يانديريب اوجاقلاريني آليشديرماق اوچون ائوه تله‌سرديلر. آداملار تونقالين دؤوره‌سينه دولانديقجا، ائله‌جه‌ده گليب اؤز اوجاقلاريني يانديرديقجا اوخويارديلار:

قودو خان، قودو خان،

سؤندورمه اودو خان.

آت اوسته قود گتير،

اولوسا اود گتير.

سؤزوبال قودوخان،

اؤزو آل قودوخان.

(
قودو خان دالدادير،

آل آتي يالدادير.

دون تيكك قودويا،

آرخ چكك قودويا.

سؤزو بال قودوخان،

اؤزو آل قودوخان.

(
قودويا آت آپار،

دالينجا قات آپار.

ياليندا يات آپار،

قان ـ تره بات آپار.

سؤزو بال قودوخان،

اؤزو آل قودوخان.

قودو خان يولدادير،

اللري بالدادير،

بوساطي دالدادير.

سوزو بال قودوخان،

اؤزو آل قودوخان.

(
قودو خان گؤي خان‌دير،

قودوخان داغ خان‌دير.

قودو خان آغ خان‌دير،

سؤزو بال قودو خان،

اؤزو آل قودوخان.

آتالار دئييب‌كي…
( اود ايناملادير.

( اود قالار كؤز اولار، قيز قالار سؤز اولار.

( اود كول‌ايله گيزله‌نر.

( اود گؤرسن گئتمه، كؤپك سسي ائشيدسن گئت.

( اود قالاييب اودا دوشموشوك.

( اودايله ظارافات ائيله‌ين آغلار قالار.

( اود سوز اوجاق اولماز.

( اود دوشدويو يئري يانديرار.

( اودا يانمايان بالاسينادا يانماز.

( اود يانان يئردن توستو چيخار.

( اود اوجاقدا يانار.

( اود دئمك ايلن آغيزا اود دوشمز.

( اودايله اوينايان اود سوز قالار.

( اود اولان اؤزونو يانديرار.

( اود ائيله‌يه‌ني فلك ائيله‌يه بيلمز.

( اود هارا دوشسه اؤزونه يول آچار.

( اود آدامي هم قيزديرار، همده يانديرار.

( اودا پناه آپارانين اوجاغي سؤنمز.

( اوددان كول تؤره‌ر، كولدن اود.

( اودا درديني دئيه‌ن خئيير آپارار.

( اودو سؤين؛ قارا گونه قالار.

( اودو، چيراغي يانديران خئيير آپارار.

( اود ـ اوجاغا باخمايانين گونو خوش‌گلمز.

( اوجاق سؤنمه‌ين يئرده مسكن سالارلار.

اينانجلار

( اوجاق ياناندا سسله‌نيرسه، دئمك، كيسمه سؤزووو دانيشير.

( اود هيسلي اولارسا ـ اوزاغدان قوناغين گله‌جك، ـ دئيه‌رلر.

( اوجاقا ياناشاندا سلام وئره‌رلر.

( اودون گئجه هيس ائله‌مه‌سي ياخشي علامت دئييل.

( اوجاغدا كول تيتره‌يه‌نده؛ اود خئييره اوينايير، ـ دئيه‌رلر. اودون عائله‌ده بير كؤرپه دونيايا گتيره‌جه‌يينه اينانارلار.

( اوجاغين توستوسو اوستونه گلسه سئوگيلين گؤيچك اولار.

( اوجاق داغيدانين اوجاغي داغيلار.

( گون؛ گؤزه‌رانيق گتيره‌ر.

( گون دوشن يئرده خسته‌ليك اولماز.

( گون دوغاندا زيارته يولا دوشرلر.

( گون دوغاندا دوغولان اوشاق گؤيچك اولار.

( گون دوغاندا دوغولان اوشاق جنگاور اولار.

( جاناوار پارچالايان قويونون ياراسيني اودايله داغلايارلار.

( ايشيق سئومه‌ين قلبي قارا اولار.

( ايشيق سئومه‌ين ايله اوزاق سفره چيخمازلار.

( ايشيقدان قاچان اؤز اولادينادا خئيير يئتيرمز.

( چيراق يانديرانين چيراغي سؤنمز اولار.

( چيراق سؤندوره‌نين چيراغي اوزون يانماز.

( چيراق يئري قبله‌يه اولان ائو اوغورلو اولار.

آندلار، آلقيشلار، قارغيشلار

( اود حاققي!

( اوجاق حاققي!

( اوجاغا آند اولسون!

( گون حاققي!

( ايشيغا آند اولسون.

( چيراق حاققي!

( اوجاغين اودلو اولسون، قازانين قاينار.

( اوجاغين بركتلي اولسون.

( اوجاغين نورلو اولسون.

( اوجاغين اودلو اولسون.

( اودووا نور چيله‌نسين.

( اوجاغين ساجلي اولسون.

( گونش سني كسسين.

( گونش سنه غنيم اولسون.

( گونش اودونا ياناسان.

( اودا دوشه‌سن.

( اود ـ اوجاق تاپماياسان.

( اوددان قاپانين اولماسين.

( اوددان سؤندوره‌نين اولماسين.

( اود ـ اوجاغا حسرت قالاسان.

( اوجاغيندان توستو گؤره‌ن اولماسين.

( اوجاق اودونا حسرت قالاسان.

( اوجاغين قازان گؤرمه‌سين.

( اوجاغين سؤنسون.

( اوجاغين آغلار قالسين.

( اوجاغين داغيلسين.

( اوجاق اوزو گؤرمه‌يه‌سن.

( اود دوشسون ايچيوه.

تاپماجالار

بولود بولود ايچينده،

آي‌دا بولود ايچينده.

گويده‌ن يئره اود ياغدي،

بيزده يانديق ايچينده.

(گونش)

(
بوردان ووردوم بالتاني،

اوردان چيخدي قالتاني.

آنام بير اوغلان دوغوب،

يئرين، گؤيون سلطاني.

(تازا دوغان گونش)

(
قازديم، قازديم قوم چيخدي،

قومدان ميرانه چيخدي.

شر واختي اؤلن اوغلان،

صبحدن بازارا چيخدي.

(گونش)

صانديق، صانديق ايچينده،

قيزيل صانديق ايچينده،

گؤيده‌ن يئره اود دوشدو،

بيزده يانديق ايچينده.

(گونش)

(
اوتورموشدوم سككيده،

اوره‌ييم سك ـ سكه‌ده.

گويده‌ن بير آلما دوشدو،

بير قيزيل نعلبه‌كيده.

(گونش)

(
گؤيده اوچار بير مايا،

ايشيق سالار دونيايا.

گؤيده دورار قيزيل داش،

دونيا اه‌ير اونا باش.

(گونش)

(
ائوده‌ن ـ ائوه قيزيل يايليق.

(اود)

(
قيرميزي نار،

هر ائوده وار.

(لامپا)

بير بالاجا نار داشي،

اوجاغدا بيشيرير آشي.

(كؤسؤو)

باياتيلار، آغيلار…
سودا ياندي…
اود ياندي، سودا ياندي.

درديمي سويا دئديم،

اود توتدو، اودا ياندي.

(
دوشن يئري…
آتلانيب، دوشن يئري.

گؤز ياشيم اودا دؤنوب،

يانديرار دوشن يئري.

(
آلتيمدا كيليم ياندي،

اود دوشدو، كيليم ياندي.

بالا، بالا دئمكده‌ن،

آغيزيمدا ديليم ياندي.

(
اوزه‌رليك دانا ـ دانا،

اوجاغدان گؤتورسانا.

بالا ـ بالا دئمكده‌ن،

نظري بد اولانين،

گؤزلري اوددا يانا.

(
كؤينه‌يين گولو يانسين،

اود توتسون، گولو يانسين.

سني منده‌ن ائده‌نين،

آغزيندا ديلي يانسين.

(
اوجاغين اودو كئچدي،

يئل ووردو، اودو كئچدي.

نه باخيرسان آي اوغلان،

سئوگيلين بودو كئچدي.

(
مراسيملر

گونشه قوربان كسمك مراسيمي

گونش ايستي‌سيني آرزيلايان اولو بابالاريميز، اودلو چارشنبه‌ده صبح تئزدن گونشه قوربان آپارارديلار. داها ائركن چاغلاردا آپاريلان بئله قوربان، عادتاً، كهر آت اولاردي. بير نفر يئده‌گينده‌كي آتي اوجا بير تپه‌نين اوستونه قالديراردي. الينده بالتا اولان باشقا بير نفرايسه آرخادان اونلاري مشاهده ائده‌ردي.

گون دوغاندا آت تپه‌نين اوستونده اولار، گونشين دوغماسي شرفينه اونو قوربان كسرديلر.

خالقدا بئله اينام اولاردي‌كي، قيرميزي كهرين گونشه قوربان كسيلمه‌سي آداملارا خوشبختليك و سعادت گتيره‌جك. بو مراسيم خالقيميزين ان اسكي گؤروشلريندن اولوب. بير سيرا قايا اوستو رسملرده‌ده عكس اولونموشدور.

آغاج و اوجاق ايناملاري

( داغداغان، زوغال، انجير و توت آغاجلاريني اوددا يانديرمازلار.

( اوجاغي شر واختي سؤندورمزلر.

( ائوده اوجاق يئري اويارلار.

( اوجاغين كولونو داغيتمازلار.

( اوجاغدان كول وئرمزلر.

( اود چارشنبه‌سينده اوجاغي بوش قويمازلار.

( آغاجين ايستي‌سينه ايسينه‌رلر.

( اود چارشنبه‌سينده «آغلايان» آغاجي كسن سونسوز قالار.

( اود چارشنبه‌سينده اوجاغدان اود وئرمزلر.

( پاليد آغاجينين ايستي‌سي ساغليق گتيره‌ر.

( اوجاق ايستي‌سين سئوه‌ن، اود ـ اوجاغلي اولار.
اود بابا و گؤزه‌ل شاهو

(روايت)

دئييرلر قوناق كند آتشگاهينين كئشيگيني چكمه‌يي اود بابا هر آخشام بير قيزا تاپشيراردي. بير گون‌ده نؤوبه گؤزه‌ل شاهويا چاتير. شاهو مشعلي يانديريب كئشيكده دايانير، گئتديكجه اونو آلاولانديرير. يئر ـ گؤي مشعلين شعله‌سينه غرق اولور. گئجه‌نين بير عالمينده اود بابا آتشگاها گلير. شاهونون يانديرديغي مشعللرين گور ايشغي اود بابانين گؤزونو قاماشديرير. اود بابا دئيير:

ـ مشعلين گؤزومون ايشيغيني آپاردي، ائي شاهو! سن مشعلده‌نده شعله‌لي، آتشيمده‌نده ايشيقلي سانميش…
شاهو اود بابانين قارشيسيندا تعظيم ائديب دئيير:

ـ مرحمتلي اود بابام ايسته‌سه من اؤز جانيميدا اونا فدا ائده‌ره‌م.

شاهو اؤزونو آتشگاهين گور اوجاغينا آتماق ايسته‌ينده اود بابا اونو توتور:

ـ يوخ، گؤزه‌ل شاهو، من آداملارين حياتيني الينده‌ن آلميرام. اونلارا حيات وئريره‌م، ابديت وئريره‌م، نفسينه قدرت وئريره‌م.

ائله بونو دئييب اود بابا گؤزه‌ل شاهونو اؤپدو. اود بابانين نفسينده‌ن قالخان بير آلا و اؤنجه شاهونون باشي اوسته بير دؤور ووردو. سونرا دولانيب نفسينه قاريشدي. شاهو بير آنليق گؤزونو يومدو، اود بابانين نفسينده‌ن قالخان آلاوي شربت‌كيمي ايچدي.

شاهو گؤزونو آچاندا يئنه اؤزونو آتشگاهين كئشگينده گؤردو. او، سسينده قوت، گؤزونده ايشيق، نفسينده قدرت حيس ائتدي. ائله او گونده‌ن آتشگاهدا قالدي، معبدده ياشادي…
دئييرلر بير گون آزي حؤكمدار شيروان توپراغينا هجوم ائتدي. بوتون آتشگاهلاري داغيدا ـ داغيدا گليب قوناق كنده چاتدي. دؤيوشچولر الي قيلينجدا معبده گيرديلر. شاهو قاباغا چيخدي. آزي حؤكمدارا قوشونونو آتشگاهدان چيخارماغا امر ائتدي. آنجاق آزغين حؤكمدار امره اطاعت ائتمه‌دي. اوندا شاهو دوشمان اوستونه آغزيندان اود پوسگورمه‌يه باشلادي. شاهونون پوسگوردويو اود ـ آلاو دوشماني يانديريب ياخدي. آزي حؤكمدار آمان ايسته‌دي نجاق شاهو قوشونو قاباغينا قاتيب قووماغيندا داوام ائتدي.

حؤكمدار مودروك قوجالاري ييغديكي،‌ تدبير تؤكسونلر. هئچ‌كس بير علاج ائده‌بيلمه‌دي. اژدها جيلدينه دوشموش شاهو داغيلميش چوخ آتشگاهلارين داش ـ توپراغي اوزه‌رينده دوشمانين قانين تؤكدو.

دؤردونجو آزغين حؤكمدارين حضوروندا قيرميزي ساققالي ديزينه چاتان بير قوجا تاپيلدي. حؤكمدار قوجايا چوخ يالواردي. اوره‌يي يومشالان قوجا دئدي:

ـ سنه بير حالدا كؤمك ائده‌بيليره‌م‌كي، دئديگيم ايكي شرطه عمل ائده‌سن. بيرينجي شرطي اودوركي، ييخديغين هر آتشگاهين يئرينه ايكيسيني تيكه‌سن. ايكينجي شرطيم اودوركي، قيزا توخونماياسان، سئحري آچيلان‌كيمي اونو منه وئره‌سن.

آزي حؤكمدار راضي اولدو.

قوجا قيزا ياخين گلدي. اونون سئحريني سينديردي. آزي حؤكمدار شرطينه عمل ائتدي شاهويا توخونماييب گئري قاييتدي. داغيلتديغي هر آتشگاهين يئرينه ايكيسيني تيكدي.

 قوجا شاهونو گؤتوروب قوناق كند آتشگاهينا گلدي. آتشگاهين آلتيندان آخان بولاغين سويوندان ايچيب جاوان اوغلان اولدو. بو سودان گؤزه‌ل شاهويادا ايچيرتدي. هر ايكيسي ابدي حياتا قووشدو. ائوله‌نيب آتشگاهدا ياشاماغا باشلاديلار.

دئييرلر ائله اينديده گؤزه‌ل شاهوايله اود بابا او داغلاردا ياشايير. هر ايلين اود چارشنبه‌سينده قوناق كند آتشگاهينا گلنلر صبح تئزدن اونلاري آتشگاهين باشيندا گؤرورلر.

يئل چارشنبه‌سي

ايل آخير چارشنبه‌لرين اوچونجوسو يئل چارشنبه‌سيدير. او، خالق آراسيندا «كوله‌ك اوينادان چارشنبه»، «يئللي چارشنبه»، كوله‌كلي چارشنبه»، موغان زوناسينين بير سيرا كندلرينده‌ايسه «حئيدر چارشنبه» آدلاري ايله‌ده تانينير. اسكي اعتقادلارا گؤره بو چارشنبه‌ده اويانان يئل و كوله‌ك يئري گزير، اويانميش سويو، اودو حركته گتيرير. يئل چارشنبه‌سينده اسن ايستي و يا سويوق كوله‌كلر يازين گليشينده‌ن خبر وئرير. گون بويوندا كوله‌ك بير نئچه دؤنه ده‌ييشير. بو ده‌ييشمه‌لر يئلين اؤزونون تميزلنمه‌سي كيمي قبول ائديلير.

اسكي اعتقادلارا گؤره، «قاراچايدا» ياتميش دؤرد جور كوله‌ك يئر اوزونه چيخاراق اؤنجه اؤزو تميزلنير، هر بيري‌ايسه بير پالتاردا اؤزونو گؤسترير. ماراقليديركي، پالتارلارينين آدي‌ايله اونلارين اؤزونون خاراكتئري (اؤزه‌لليگي) آراسيندادا بير اوخشارليق گؤزه چارپير. بورادا رنگلرين ميفيك معنالاري اؤزه‌ل معنا داشييير. بئله‌كي، تورك ميفولوگيياسيندا؛ آغ يئل ـ آغ پالتاردا، قارا يئل ـ قارا پالتاردا، خزري ـ گؤي پالتاردا، گيله وار ـ قيرميزي پالتاردا تصور ائديلير.

يئل چارشنبه‌سي گونو، يئل، بو دؤردلويون توپلوموندان ساييلير و قيسا مدتده بوتون دونياني دولاشير. بئله‌ليكله يئر اوزه‌ريني گزيب دولانان يئل تصورده ملاكه‌لشير (ملاكه‌يه چئوريلير).

داها ائركن تصورلرده ايسه كوله‌كله عيني كؤكده‌ن اولان يئلين حقيقتاً كولت و تانري سويه‌سينه يوكسلديگي معلومدور. بئله‌كي، بير چوخ خالقلارين ائركن تصورلرينده، ائله‌جه‌ده مقدس كيتابلاريندا يئل ـ يئري اداره ائده‌ن قدرتلي تانريلاردان بيري حساب اولونور.

اسكي ايناملاردا يئل يا اؤزو تانريدير، يادا دونياني اداره ائده‌ن تانري طرفينده‌ن گؤنده‌ريلن قدرتلي بير ملاكه‌دير. او، لازيم اولاندا انسانلاري عزيزله‌يير، اونلارا يارديم ائدير، غضبله‌نه‌نده ايسه آداملاري جزالانديرير. «انجيل» و «زبور»دا يئل آللاهينين قدرتي وصف اولونور. «تؤورات»داايسه دؤرد نوع يئل ايلاهه‌سينين هر بيرينين اؤزونه مخصوص اؤزه‌لليكلرينده دانيشيلير.

«قران»دا ايسه يئلين آللاه طرفينده گؤنده‌ريلديگي، اونون آللاهين مرحمت و جزا ملاكه‌سي اولدوغو قيد اولونور.

زرتشتي‌لرده كوله‌گي مقدس سايميش، اونو تانري حساب ائتميشلر. «آوئستا»دا دئييليركي، «…. يئلين گوجو قدرتلي هؤرموزدون گوجودور. .. يئل هؤرموزدده‌ن گوج آليب دونيايا آياق آچميشدير…»

پروفئسور آ. عاديلووون يازديغي كيمي، يئلين «بابا»، «تانري» حساب ائديلمه‌سينين تاريخي قديم يونانلارا گئديب چيخير. يونان ميفولوگيياسينا گؤره بوتون كوله‌كلرين منشأيي تكجه بير آدادا ياشايان ائول ( EOL) ايله علاقه‌داردير. ائول دؤرد اوغلونو ماغارادا ساخلايير. اونلارين هر بيريني نؤوبه ايله دونياني گزمه‌يه يولا سالير. بو سببدنده يئر اوزونده دؤرد جور كوله‌ك اسير. يونانلارين بير سيرا باشقا ميفيك سوژئتلرينده ايسه يئل كوله‌ك تانريسي، كوله‌ك آللاهي حساب اولونور. قديم يونانلارين گورجوستاندا ياشايان نسل‌لري ايچريسينده «تري آلئت اوروملاري»ندا كوله‌ك آللاهي ائله بئله‌جه ـ «يئللي بابا» آدلانديريلير.

يئلين تانري، يئلين آللاه آنلامي خالقيميزين شفاهي تفكورونده‌ده اوزون زامان باشليجا موقع توتموشدور. يئلين تانريليغي اصلينده شفاهي تفكورده تصديقلنميش، بير چوخ عادت ـ عنعنه، بايرام و مراسملريميزده يئل تانريسينا ستايش عكس اولونموشدور.

ايل آخير چارشنبه‌لرين اوچونجوسونون يئل ايله باغلانماسي اونون مقدس وارليق كيمي تانينماسينين چوخ ائركن چاغلاردان خالق آراسيندا موجود اولدوغونو گؤسترير.

شفاهي ياراديجيليغيميزدا يئلين تانريليغي‌ايله باغلي مختلف نغمه، افسانه، روايت، ميف،‌اينانج، مثل و سايره يارانميشدير. بو مراسم و آيينلر تكجه ايل آخير چارشنبه‌لرده، يا خود نوروز شنليكلرينده دئييل، ايلين مختلف دؤورلرينده، فصل‌لرينده انسانين اود، سو، يئل و توپراق تانريسينا احتياجي اولان مقاملاردا اجرا اولونموشدور. مثلاً بعضي‌لري ائله حساب ائديركي، تاخيل دؤيولن زامان كئچيريلن يئل بابا مراسيمينين نوروز شنليكلري‌ايله هئچ بير علاقه‌سي يوخدور. يئلين دؤرد مقدس عنصردن بيري كيمي ايلين باشلانغيجيندا اويناديغيني، نوروز شنليكلرينين ايسه دؤرد عنصرايله باغلي يارانديغيني نظره آلساق، اوندا آيدين اولاركي، يئل بابا مراسمي اؤز سوي كؤكوايله يئل تانريسينا اعتقاد آنلامي‌ايله باغلي‌دير، اونو نوروز آيينلرينده‌ن هئچ جور قيراغا قويماق اولماز.

فاطي قاري‌نين اؤركه‌ني

(ميف)

دئييرلر بير گون فاطي قاري يئتدي رنگلي ايپ اه‌ييرميشدي. هره‌سيني بير دولابا دولاييب،‌ديزلرينين آلتينا ييغميشدي. آخيرينجي دولاب بيردن فاطي قاري‌نين ديزينين آلتيندان قاچدي، ديغيرلانيب گئتدي دوشدو ايراغا، قاري ننه غضبله‌نيب دئدي:

ـ آزاريم، بئزاريم ده‌يميش يئل بابا يئنه هاردان گليب چيخدي، ـ دئيه، دئيينمه‌يه باشلادي. اوكي وار يئل باباني قارغادي، سؤيدو.

بونو ائشيده‌ن يئل بابا گليب فاطي قاري‌نين دولابلاريني داها محكم ديغيرلاتماغا باشلادي. فاطي قاري‌دا سؤيوشو ائله‌دي يئتدي مرتبه‌لي.

يئل بابا فاطي قاري‌ني ايپلري‌ايله بيرليكده قانادينا آليب، آپاريب سالدي اوفوقه. فاطي قاري نه‌قدر يالواردي ـ ياخاردي، يئل بابا اونو يئره ائنديرمه‌دي.

هر دؤنه ياغيش ياغاندان سونرا فاطي قاري‌نين يئتدي رنگلي قورشاغي گؤيده پاريلدايير. فاطي قاري بئلينده‌ن اوخ ـ ياييني آچيب يئل باباني وورماق ايسته‌يير. آنجاق قاري يايين آغزيني دوز توتا بيلمير. گاه آشاغي توتور، گاهدا يوخاري، يئل بابادا گوله ـ گوله قاچيب فاطي قاري‌نين دولابلاريني گؤيون يئتدي قاتينا دولايير.

اونودا دئييرلركي، فاطي قاري يايين آغزيني گؤيه توتاندا بوللوق اولور، يئره توتاندا قيتليق.

نغمه‌لر

يئللي بابام، يئل بابام

يئللي بابام،

يئل بابام.

تئللي بابام،

تئل بابام.

ائليم، گونوم باتدي گل،

چارپلنگيم ياتدي گل.

تكنه‌ده قالدي آشيم،

ياتدي ده‌ييرمان داشيم. 

(
يئللي بابام،

يئل بابام.

تئللي بابام،

تئل بابام. 

گولپري‌نين آرپاسي،

خان مرادين يارماسي.

نوباتدا دالدا قالدي،

اوشاقلار داردا قالدي.

چيگنيمه دوشدو باشيم،

ياتدي ده‌ييرمان داشيم. 

(
يئللي بابام،

يئل بابام.

تئللي بابام،

تئل بابام.

(
گوللو توتدو ساواشيم،

تكنه‌ده قالدي آشيم،

چيگنيمه دوشدو باشيم،

ياتدي ده‌ييرمان داشيم…
يئللي بابام،

يئل بابام،

تئللي بابام،

تئل بابام.

گوللو بابام،

گول بابام.

درديمي گل بيل بابام،

گل بابام، آي گل بابام!

«آ يئل بابا، گل بابا…»

آ يئل بابا، يئل بابا،

قوربان سنه، گل بابا.

تاخيليميز يئرده قالدي،

ياخاميز الده قالدي

آ يئل بابا، يئل بابا،

قوربان سنه، گل بابا …
«يئل بابا شيوه‌نلري»

… آ يئل بابا،

يارانال آتدي گلدي،

آتي قاناتلي گلدي.

سويا گئده‌ن ‌نرگيزيم،

قانينا باتدي گلدي…
شاخسئي ـ واخسئي!

واخسئي ـ شاخسئي!

(
… آ يئل بابا،

ايپيم ـ ايپدن اوزولدو،

ايپيم ديبدن اوزولدو.

بيرجه گونده مين جاوان

قارا قبره دوزولدو.

شاخسئي ـ واخسئي!

واخسئي ـ شاخسئي! 

(
آي ديلي يئللي‌لر،

آي الي يئللي‌لر،

آ فيرنگ ديللي‌لر.

گونوم يئل اولدو، ‌يئل اولدو،

گؤزلريم سئل اولدو، سئل اولدو،

شاخسئي ـ واخسئي!

واخسئي ـ شاخسئي! 

(
… آ يئل بابا،

كورسولرده ياتديلار،

آرالاري قاتديلار،

توپراغيمي ساتديلار،

مورادلارا چاتديلار.

شاخسئي ـ واخسئي!

واخسئي ـ شاخسئي! 

(
… آ يئل بابا،

سموم كيمي اسديلر،

جيرغالاري كسديلر.

سحره‌جن قيرديلار،

دئمه‌ديلر «بسديلر».

قانيم سئل اولدو،  سئل اولدو،

سئليم گؤل اولدو، گؤل اولدو.

شاخسئي ـ واخسئي!

واخسئي ـ شاخسئي! 

(
… آ يئل بابا،

ائليمي ـ گونومو بكله‌ديلر،

توپراغيمي لكله‌ديلر،

ائلده‌ن آييريب تكله‌ديلر.

حاليم نه يامان، نه يامان،

آمان، آي آمان، آي آمان.

شاخسئي ـ واخسئي!

واخسئي ـ شاخسئي! 

(
آتالار دئييب‌كي…
( يئل هاوالانيب كئچر.

(  يئل آپاران يئلينكي، يئرده قالان مينمكي

( يئل اسمه‌يينجه ياپراق تپره‌نمز.

( يئل وورور چالير، يئنگه‌لر اوينايير.

( يئله توپورسن؛ اؤز اوستونه قاييدار.

( يئل قايادان نه آپارار؟

( يئل گتيريب، گون قورودوب.

( يئل اسنده يئلله‌نر، يول گؤره‌نده يوللانار.

( يئل‌ايلن گلن، سئل‌ايلن گئده‌ر،   يئل‌ايلن گلن، گول‌ايلن گئده‌ر.

( يئل بئله اسسه، 
بالتا بئله كسسه، واي منيم حاليما.

( يئل اسيب، قوز تؤكولوب.

( يئل اوفوردو، سو تؤكولدو.

( يئل سوپورسون، ياغيش آپارسين؛ يوخا چيخسين، ايزي قالماسين.

( يئل آپارسا سنه نه قالار؟

( يئله دئديلر: ـ «اسمه!»





دئدي: ـ «كله‌ييمي كسمه».

( يئل اوفوروب شيشيرتدييني گؤيه قالديرار.

( يئلين ظارافاتي قووماقلا باشلانير.

( يئله وئردييين دوشمنه قسمت اولار.

( يئل آپارديغيني قايتارماز.

(يئل‌ايله دولت اولان يئلله‌نه ـ يئلله‌نه قالار.

( يئلين ايشي ائل‌ايلن دئييل، گول‌ايلن.

( يئل باغلاياني ائل آچار.

( يئل توزايله دوستلوق ائله‌سه تك قالار.

( يئل اولماسا سئلده اولماز.

( يئل برك اسر، يولچونون يولون كسر.

( يئله قوشولان چوخ اوزاغا گئتمز.

( يئلده‌ن آمان ديله‌مزلر.

( كولك اسر، گول بوكولر.

كونول يانار، جان سؤكولر،

گئجه ـ گوندوز ياشي تؤكولر،

گؤزلريمين قاراسيندان.

( كوله‌ك كيمي هرده‌ن بير يانا اسمه.

( كوله‌كلي هاوادا دنيزده چيممه‌زلر.

( كوله‌كلي ياتانين جين آتي اولار.

( كوله‌كلي هاوادا پامبيق آتمازلار.

( كوله‌كلي گونده خيرمان سووورمازلار.

باياتيلار و آغيلار

داغدان يئل اسير يئنه،

صبريمي كسير يئنه.

گئتدين، مني ائيله‌دين،

يولوندا اسير يئنه. 

(
يئل اسر، توز قوپارار،

آغاجدان قوز قوپارار.

يئل‌ايله گلن بلاني، يئل اؤزوده آپارار.

يئل اسدي يوردون اوسته،

توز دوشدو قوردون اوسته.

يورد اوچون باش قوياني،

سن بيزيم ائلدن ايسته.

(
يئل اسدي، اسر قالدي،

سريمده اثر قالدي.

يار سئوديم، ياد آپاردي،

منه دردسر قالدي.

 (
توفان قوپار، يئل آغلار،

چايلار داشار، سئل آغلار.

غريبليكده اؤله‌نين،

ياسين توتار، ائل آغلار.

(
يئل اسسين يئله ده‌يسين،

مئه اسسين، تئله ده‌يسين،

تك الده‌ن نه سس چيخار،

ال گره‌ك اله ده‌يسين.

(
داغ باشيندا يئل اسر،

دوشر اوزه، تئل اسر،

دوغرو سؤز تئز كار ائيلر،

قيلينجدان ايتي كسر.

(
كوله‌يين نمي گلدي،

غصه‌سي، غمي گلدي.

گل گؤروشك، آيريلاق،

كؤرپويه گمي گلدي.

(
قارا يئل اسدي، كئچدي،

صبريمي كسدي، كئچدي.

وطنده‌ن گلن دورنا،

يامان تله‌سدي، كئچدي.

 (
داغلاردان اسن كوله‌ك،

يولوموكسن كوله‌ك،

ياري هارا آپاردين،

بنده‌ده‌ن كوسن كوله‌ك؟

(
تاپماجالار

آياغيندان آلديرماز،

آغزا يويه‌ن ووردورماز.

 (يئل)

(
آهيني ها، آهيني،

گزه‌ر جمله جهاني.

دره‌لرده اؤلدوردوم،

نه اتي وار،‌نه قاني. 

(كوله‌ك)

(
داغدان گليز هوزي كيمي،

ده‌ييرمانين توزو كيمي.

 (كوله‌ك)

(
ال ايله توتماق اولماز،

گؤزايله گؤرمك اولماز.

 (يئل)

(
اله‌ي، و له‌ي اولار،

ده‌ييرمانا دن دولار.

اوستا الي ديمه‌ميش،

خيرماندا گره‌ك اولار.

 (كوله‌ك)

(
نه الي وار، نه آياغي،

داغيدير ده‌لي ساياغي،

شيق‌ها شيريق آچير قاپي.

 (يئل)

(
اوچ قارداشيم وار،

بيري سولويور،

بيري اوفورور،

بيري بيتيرير.

 (ياغيش، يئل، گونش)

(
هر يان الك ـ ولكدير،

ايشي تامام كله‌كدير.

ده‌ييرمانا جان وئره‌ر،

خيرمانادا گره‌كدير.

 (يئل)

(
يئل بابا مراسيملري

خيرماندا ده‌ني ساماندان آييرماق واختي گلنده جماعت يئل باباني چاغيريب دئيير: ـ يئل بابا، گل آغ آتينا آرپا، سامان آپار! بعضي يئرلرده اونا نغمه‌ايله ده مراجعت ائديرلر:

ـ آ يئل بابا، يئل بابا،

تئز گل بابا، گل بابا.

سووور بيزيم خيرماني،

آتينا وئر ساماني.

ده‌ن ييغيليب داغ اولسون،

يئل باباميز ساغ اولسون.

آ يئل بابا، يئل بابا،

قوربان سنه، گل بابا.

تاخيليميز يئرده قالدي،

ياخاميز الده قالدي.

آ يئل بابا، يئل بابا،

قوربان سنه، گل بابا.

سووور بيزيم خيرماني،

آتينا وئر ساماني.

ده‌ن ييغيليب داغ اولسون،

يئل باباميز ساغ اولسون.

اجدادلاريميزين اينامينا گؤره، بو چاغيريشدان سونرا يئل بابا گليب خيرماني سووورار، ساماني آپاريب اؤز آتينا وئره‌ر، تميزلنميش دن ايسه آداملارا قالاردي. خيرمان سووورولوب، تاخيل دؤيولوب قورتاراندان سونرا اوخويارديلار:

خيرماندا شانا قالدي، يئل اسدي، شانا قالدي.

خيرمانا بير قيز گلدي ساچي نيشانا قالدي.

«اينانجلار»

( يئل بابا خير مانا گلمه‌ميشدن قاباق اورادان بوغدا، دن گؤتورمزلر. سوورولماميش بوغدا گؤتوره‌نين اوغلو اؤلر.

( خيرمان سوورولاندان سونرا ايلك بوغدا گؤتوره‌نين اوغلو اولار.

( يئلي اسديره‌ني سؤيمزلر.

( يئل داغينا زيارت ائده‌رلر. آداملار اوره‌كلرينده هر هانسي بير ديلك توتوب نذر ـ نياز گتيره‌رلر، قوربان كسرلر. يئل بابا كيمين نذريني، قوربانيني قبول ائتسه، او آدام خئير تاپار، آرزوسونا چاتار.

( يئل چارشنبه‌سي گئجه‌سي سؤيود آغاجي‌نين آلتينا گئديب نيت ائله و يئل باباني چاغير. اگر يئل بابا سنين سسيني ائشيديب اسسه و سؤيودون بوداقلاريني توپراغا توخوندورسا ديله‌يين يئرينه يئتر.

( تاخيل سوورولاندا يئل بابا برك اسيب ايشه مانع اولسا، اله‌يين، يادا خلبيرين اوستونو برك ـ برك باغلايارلار، اوندا يئل بابا انصافا گليب ياواش اسر، ـ دئيرلر.

( تاخيل دؤيولنده يئل بوغاناغي قالخارسا قيزلار: ـ «گلمه، گلمه، سنه گئده‌رم»، ـ دئيرلر.

(((
توپراق چارشنبه‌سي

نوروز بايرامي عرفه‌سينده‌كي چارشنبه‌لرين سونونجوسو آخير چارشنبه‌دير. بو چارشنبه خالق آراسيندا «ايل آخير چارشنبه»، «توپراق چارشنبه‌سي»، «يئر چارشنبه‌سي»، «چارشنبه‌سوري» آدلاري‌ايله‌ده تانينير. معلوم اولدوغو كيمي، سونونجو چارشنبه‌ده نهايت توپراق اويانير. توپراقدا سو، ايستي‌ليك و هاوا نورماللاشير و بونونلادا دئمك او، آرتيق اكينه حاضيردير، توپراغا توخوم سپمك اولار. توپراغين اويانماسيني اولو اجدادلاريميز ان شن، شوخ مراسملر، نغمه‌لر،‌آيينلر‌ايله قارشيلاميشدير. خالق آراسيندا بئله بير اينام اولموشدوركي، دؤرد عنصردن سونونجوسونون اويانماسي‌ايله سئل، آتش، يئل و توپراق داها بؤيوك گوج آلير، يئرين دونونو ده‌ييشير، آداملاري يوخلوق و قيتليقدان، چتين‌ليك و محروميتلردن قورتارماق اوچون اؤزونده داها بؤيوك قوه تاپير. ائله بو ايناملا باغلي خالق آراسيندا ياييلميش اسكي بير ميفولوژي تصوره‌ گؤره، آداملارين محروميت و قيتليقدان اذيت چكديكلري بير گونده سئل، آتش، يئل توپراق خاتونون يئر آلتي معبدينه قوناق گليرلر. بورادا ياتميش توپراق خاتونو اوياديب آداملارين آجليق و قيتليق چكديكلريني اونا سؤيله‌ييرلر. توپراق خاتون:‌«آداملاري فلاكته سالان اؤزو فلاكته دوشر»، ـ دئيه يئريندن قالخير، سئل، آتش، يئل و توپراق خاتون ال ـ اله وئريب؛

زمزم گلدي، آتش گلدي، يئل گلدي،

تزه عؤمور، تزه محصول، ايل گلدي.

ـ دئيه اوخويا ـ اوخويا ايشيقلي دونيايا چيخيرلار. دئييرلر همين گون ائلين عزيز گونو اولان آخير چارشنبه‌ايدي.

آخير چارشنبه ايل آخير چارشنبه‌لرين مراسيمي، آيين، اعتقاد، اويون و شن‌ليكلرله ان زنگين اولاني‌دير. بورادا اول‌كي چارشنبه‌لرده اجرا اولونان بوتون آيين و مراسيملر داها شن، كوتلوي خالق شن‌ليكلري كيمي قيد اولوناردي. بو چارشنبه‌نين شنليك و مراسيملري اؤزونه مخصوصلوقدا داها چوخ سئچيلي‌دير. شن‌ليكلر صبح تئزدن سويا تاپينما آييني‌ايله باشلاياردي. آداملار سو اوستونه چيخار، سو اوستوندن آتلانار، درديني، آرزوسونو سويا دانيشار و اوندان امداد ديلردي. خالقا قارشي عدالت‌سيز ايش گؤره‌نلري، عداوت سالانلاري، ناحاق قان تؤكنلري سويا تاپشيرما خالق آراسيندا گئنيش ياييلميشدير. بو چارشنبه‌ده بير سيرا باشقا آيينلرده كئچيريلر، خالق گون اورتايا قدر آيينلري اجرا ائده‌ر، سونراايسه هاوار چالار آسيلار، باشقا شن‌ليكلر باشلاردي. 

آخير چارشنبه‌نين آخشام شن‌ليكلري داها گور كئچيريلردي. اوزه‌رليك يانديريلار، تونقاللار آلوولانار، باجالاردان توربالار ساللانار. قورشاق آتيلار، قولاق فاللاري قورولاردي و ساير.

آخير چارشنبه‌ده يئني اكيله‌جك توپراق ساحه‌لرينده‌، اكين يئرلرينده كوتلوي شن‌ليكلر كئچيريلردي. بير چوخ حاللارداايسه ساياچيلارين، جوتچولرين نغمه‌لري، مراسيملري يادا دوشردي. عمومي‌ليكده، آخير چارشنبه‌ده توپراق عزيزله‌نر، آداملار توپراغي تميزله‌مه‌يه چيخار،  بوستان و ديرريكلرده مختلف آيينلر اجرا ائده‌رديلر. 

اودلا باغلي شن‌ليكلر اساساً آخشام چاغي، قاش قارالاندا باشلار و گئجه يارييا قدر داوام ائده‌ردي. سئله، آتشه، يئله و توپراغا تاپينماني بوتؤولوكده اؤزونده عكس ائتديره‌ن آخير چارشنبه، ايل آخير چارشنبه‌لرين اسلامدان و زرتشتي‌ليكدن اول‌كي گؤروشلرله داها چوخ باغلي اولدوغونو گؤسترير.

ايلين آخير چارشنبه‌سي ايلين عزيز گونلرينده‌ندير. خالق آراسيندا اونونلا باغلي چوخلو بديعي نمونه‌لر ياشاماقدادير. قيد ائتمك يئرينه دوشركي، آخير چارشنبه بعضاً يانليش اولاراق يئلله باغلي‌دا ايضاح ائديلير. لاكين دقتلي مشاهده گؤستريركي، نوروز توپراغين اويانماسي، يئني اكين مؤوسومونون باشلانماسي‌ايله سجيه‌لنير. توپراقدان اول «اويانان» سو، اود (ايستي‌ليك) و يئلين باشليجا مقصدي يوخاريداكي ميفدن‌ده گؤروندويو كيمي توپراغي اوياتماقدير. آخيرينجي چارشنبه‌ده توپراق اويانديغينا گؤره اونون يئر و توپراقلا علاقه‌لنديريلمه‌سي حقيقته داها اويغوندور.

(((
آتالار دئييب‌كي…
( توپراقدان پاي اولماز.

( توپراغا اه‌ييلن نامرده اه‌ييلمز.

( توپراق قيزيل قوشدور، الدن بوراخدين ـ اوچار گئده‌ر.

( توپراقلا اللـه‌شن، خوشبخت‌ليكله راستلاشار.

( توپراق اكينچي‌نين زحمتيله زينت‌لنير.

( توپراق دئيه‌ر: ـ اؤلدور مني، ديريلديم سني!

( توپراغا وار وئرسن، اودا سنه بار وئره‌ر.

( توپراق دئيه‌ر: ـ سن منه تر وئر، من سنه زر وئريم!

( توپراغا گؤز آغارداندا اوز آغاردار.

( توپراق كيمي بركتلي اول كي، هامي‌نين سئويملي‌سي اولاسان!

( توپراغا خور باخسان، او سنه كور باخار.

( توپراق اووجلايان ـ قيزيل اووجلار.

( توپراق مقدسدير.

( توپراغين قدريني بيلمه‌ين اولايا ـ اولايا قالار.

( توپراقلا اوينايان آج قالماز.

( توپراغي بير يئردن گؤتورولوب.

( توپراغين قاراسي اوز آغاردار.

( توپراغين سيريني الي توپراقدا اولانلار بيلر.

( توپراقدا ايتكي اولماز، كؤتوكسوز بيتكي اولماز.

(توپراغا واختلي ـ واختيندا سو وئر، بهره‌سيني گؤر.

( يئر آيريلسايدي، يئره گيره‌رديم!

( يئر آلتيندا ياسا گئده‌نلردندير.

( يئر بيگين، يورد خانين، ايشله چيخسين جانين.

( يئر قولاقلي اولار.

( يئره ووردون، باشيما ووردون…
( يئرده‌ن گؤبله‌ك چيخماييب‌كي…
( يئرين آلتيني‌دا بيلير، اوستونوده

( يئرين يئتددي قاتيندان كئچير.

( يئر، اوتوران آداملا شؤهرتله‌نر.

( ياز وار، قيش وار ـ نه توكنمز ايش وار.

( ياز اكينچي، قيش ديله‌نچي.

( ياز ياغيشي تئز كئچر.

( ياز ياغيشيندان بللي دير.

( ياز كاسيبين يورغان ـ دؤشه‌ييدير.

( ياز گتيره‌ر، قيش آپارار، ياي يئتيره‌ر، پاييز قوپارار.

( يازدا ترله‌مه‌ين، قيشدا تيتره‌ر.

( يازا چيخارتدين داناني، بيه‌نمز اولدو آناني.

( يازدا ياتان، قيشدا وارين ساتار.

( يازدا ايشله‌ين، قيشدا ديشله‌ير.

( يازدا دوشونن، قيشدا اوشومز.

( يازدا اكن، پاييزدا بيچر.

( يازدا چالان قيشدا اوينار.

( يازدا توپراقلا بيرليكده‌ يان، قيشدا سويوقلا اوز ـ اوزه دايان.

( يازين‌كي اوياتماقدي، قيشين‌كي ياتماقدي.

( ياز ياغيشيندا ايسلانماقدان قورخما.

نغمه‌لر

«آي كوس ـ كوسا گلميسن»

آي كوس ـ كوسا گلميسن،

گلميسن ميئدانا سن.

آلمايينجا پاييني،

چكيلمه بير يانا سن.

بئش يومورتا پاييندي،

اولمايا آلداناسان.

(
منيم كوسام اوينايير،

گؤر نئجه دينگيلده‌يير.

قولاق آسانلاريندا

قولاغي زينگيلده‌يير.

منيم كوسام جانلي‌دي،

قوللاري مرجانليدي،

كوساما ال وورمايين،

كوسام يازيق قانليدي.

(
اميري برك باشيندا،

قلم اوينار قاشيندا.

يوز اللي بئش ياشيندا ـ

لاپ جاوان اؤلدو كوسا.

(
«قودو، قودو دورسانا»

ـ قودو، قودو دورسانا!

چؤمچه‌ني دولدورسانا!

قودونو يولا سالسانا!

ـ آللاه! آللاه! 

(
ـ قودو پالچيغا باتميشدي،

قارمالاديم چيخارتديم.

ـ آللاه! آللاه! 

(
ـ قارا تويوق قانادي،

كيم ووردو، كيم سانادي؟

ائشيك ـ ائشيك گزنده،

بالديريم ايت دالادي.

ـ آللاه! آللاه!

ـ داغدا دانا بؤيوردو،

يئنگه آنا يويوردو.

يئنگه آنا چاتينجا،

گلين اوغلان قاييردي.

ـ آللاه! آللاه! 

(
ـ وئره‌نين اوغلو اولسون!

وئرمه‌يه‌نين قيزي اولسون!

آدي فاطما اولسون!

قاشلاري چاتما اولسون !

اودا چاتلاسين، اؤلسون!…
ـ آللاه! آللاه!

(

آندلار، آلقيشلار، قارغيشلار

( توپراق حاقـقي!

( يئر حاققي! 

( توپراغي ساني ياشاياسان!

( توپراغين هميشه گول بيتيرسين!

( توپراغين يادا قسمت اولماسين!

( توپراغيندان قارا يئللر اسمه‌سين!

( توپراغين هميشه بار يئتيرسين!

( توپراغين بركتلي اولسون!

( توپراغينا گؤز ديكه‌نين گؤزو تؤكولسون!

( توپراغيني گؤز ببه‌يي كيمي قورو!

( توپراغيني تورباايله داشيسينلار!

( توپراغيندا آغاج بيتمه‌سين.

( توپراق باشينا تؤكولسون.

( توپراغيندا آنجاق قانقال بيتسين.

( سني توپراغا تاپشيرميشام.

( توپراق اوزونه حسرت قالاسان.

( سني قارا توپراقدا باسديريم.

( ياتماغا توپراق تاپماياسان.

( توپراغينا دولو دوشسون.

( توپراغيندا قان سو يئرينه آخسين.

( اوستونو اؤرتمه‌يه توپراق تاپيلماسين.

(توپراغيني اكيب ـ بئجره‌ن تاپيلماسين.

«تاپماجالار»

يئر اوزونون قاراسي ـ آغاجلارين آناسي.

 (توپراق) 

(
ياغار ياغيش، قاچار قيش،

الينده جور به جور ايش.

ياشيللاشار، بوي آتار،

فصيللره ناز ساتار.

 (ياز) 

مال ائتسن، مالين اولار.

شانيندا بالين اولار.

يازدا، يايدا چوللانار،

قيش فصلي يالين اولار.

 (توپراق) 

(
بابامين بير دونو وار، قاتلاييرام قات گؤتورمور.

 (يئر) 

(
آلتي داش، اوستو داش ـ آراسيندا چمنيم

قازاندا بيشن دوزسوز آشيمدي منيم.

 (سمني حالواسي) 

(
بيري گلير، بيري اوتورور، بيري ياتير.

 (چاي، آغاج، توپراق) 

(
گؤيده كؤپرو وار، يئددي رنگي وار.

 (گؤي قورشاغي) 

(
اوچو بيزه ياغي‌دير،

اوچو جنت باغي‌دير.

اوچو ييغار گتيره‌ر،

اوچو وورار، داغيدار.

 (قيش، ياز، ياي، پاييز) 

(
زر كيليم، زنجير كيليم،

آغيردي آنديركيليم ـ

نه قالديرماق اولور، نه چيرپماق.

(يئر)

               (
ايكي له‌ين، قاپاقاپ ـ

بيرين دئييم، بيرين تاپ. 

(يئر، …)

(
او ندي‌كي، دايانيبدي داياقسيز ـ

او ندي‌كي، بو يانيبدي بوياقسيز؟ 

(يئر، گؤي) 

(
او ندي‌كي، گلن ياز،

گلن قيشدي، گلن ياز.

قيز بير خوره‌ك بيشيردي،

ياغيش تؤكدو، گلين ياز. 

(ياز آدلي گلين) 

(
چاي اوستونده چاتلايار،

اووجدان ـ اووجا آتلايار.

 (قووورغا) 

(
قيرميزي خاتون خونچاني بزه‌ر. 

(بويانميش يومورتا)
(
ساچاق ـ ساچاق ساچاقلار،

گزه‌ر اونو قاچاقلار،

دولو اولار يئليني،

بزه‌يرلر گليني.

 (نوروز خونچاسي) 

(
ائل ـ اوبادا آدلانار،

شيرين اولار دادلانار،

گاه آتلانار، يئلله‌نر،

گاه آليشار اودلانار.

 (آخير چارشنبه) 

(
ساي ايسته‌سن ساي وئره‌ر،

پاي ايسته‌سن پاي وئره‌ر.

اه‌ييليب گولون درسن،

خوشبخت عؤمور، آي وئره‌ر. 

(نوروز بايرامي) 

(
قاباقدا يئلي گؤزه‌ل،

دالينجا سئلي گؤزه‌ل.

ياخاسيندا سونبولو،

باشيندا تئلي گؤزه‌ل.

 (يئل، سئل، توپراق و گونش)
باياتيلار و آغيلار

قيش چكيلير، يازا باخ،

گؤيده سوزه‌ن قازا باخ.

باخدي، آغليم آپاردي،

گئده‌ن سرو نازا باخ.

(
بو يئرلر تالا يئري،

بورج يئري، قالا يئري.

قيامت اوگون قوپار،

ائل كؤچه قالا يئري.

(
ايل دولاندي، گلدي ياز،

بولبول ائتدي گوله ناز.

آغليم باشيمدان آلدي،

بوردان گئده‌ن سروناز.

(
باغچالاردا ياز اولدو،

بولبول، دردين آز اولدو.

اوخو دئديم، آغلادين،

بو نئجه آواز اولدو؟

(
قيش يولونو ياز كسدي،

قاريني بياض كسدي.

گئجه دوردوم كئشيكده،

اللريم آياز كسدي.

(
آشيق دئير،  ساز  آنلار،

بولبول گولو ياز آنلار.

الده‌ن دوشسون قلمين،

اؤلوم امري ياز آنلار.

(
باغ سالديم، باغيم آغلار،

بوستانيم، تاغيم آغلار.

ساغام، اؤزوم آغلارام،

اؤلسم توپراغيم آغلار. 
يئل اسنده گول اينجير،

بولبول اينجير، گول اينجير.

ياد باغبان، باغا گيرمه،

ياپراق دوشور، گول اينجير.

يازا نولدو…
قيش گلدي، يازا نولدو؟

آلدي الينه قلم،

باختيمي يازان اولدو.

(
ياز بئله،

باهار بئله، ياز بئله.

كيتابين نه سوچو وار، 
خدام دئميش ياز بئله.
يازي بودو …
باهاري، يازي بودو.

من بونو كيمدن بيليم،

آلنيمدا يازي بودو.

(
يازيدي…
قيش دئييلدي، ياز ايدي.

دوشمن درده دوشوبدو،

اونا بودا آزايدي.

(
اوبا يازدان…
خوشلانير اوبا يازدان،

جنت باغيندا اولسام،

واز كئچمه‌ره‌م آرازدان.

اينانجلار….

( چارشنبه گونو تزه ائوه كؤچن بلايا دوشر.

( چارشنبه آخشامي پالتار بيچمك ياخشي علامت ساييلير. او پالتاري گئيه‌ن دؤولتلي اولار، ـ دئيرلر.

( چارشنبه آخشامي تازا پالتار گئيمك اوغور گتيره‌ر. لباس اوسته لباس گئيه‌ن هئچ واخت چيلپاق قالماز.

( آخير چارشنبه آخشامي كوسولولر باريشارلار.

( آخير چارشنبه گئجه‌سينده نحس دانيشماق، كئفسيزله‌مك، نالايق ايشلر توتماق اولماز.

( آخير چارشنبه گئجه‌سينده طبيعتده نه وارسا، هاميسي تازالانير.

( آخير چارشنبه گئجه‌سينده اينسانيندا عملي، ايسته‌يي، فيكري، داورانيشي ده‌ييشير.

( آخير چارشنبه گئجه‌سي اره وئريلن قيزلاري تونقالين باشينا دولانديرار و دئيرلر: ـ «قوي اودلو ـ اوجاقلي اولسونلار!»

( اود سؤنسه اوجاقدا سؤنر، ـ دئيرلر.

( چايلاردا، گؤلمه‌چلرده بيته‌ن آغ زانباغين گؤوده‌سي اوزانماغا باشلاياندا دئيرلر، ـ قيشين عؤمرو بيتير، ياز گلير.

( قارانقوش، نوروز گولو، بنؤوشه، قار چيچه‌يي يازين ائلچيلري ساييلير.

( قارانقوشو اؤلدورمك گوناهدير.

( قارانقوشا داش آتانين باشينا بلا گلر.

( آخير چارشنبه گونونده بير يئره يومورتا، بير يئره جوهر، بير يئره كؤمور باسديرار و نيت ائده‌رلر. يومورتا كؤمورايله يازيلارسا، نيت ياخشي گلر، سونرا اونلاري يئرده‌ن چيخارديب اريك آغاجي‌نين ديبينده باسديرارلار.

( چارشنبه گونو ساچ قيرخديرماق، ديرناق توتماق خئيره يوزولور، ـ بو ايشلري گؤره‌ن چتينليكده‌ن، داردان قورتارار، ـ دئيرلر.

( چارشنبه گونو قولاغي جينگيلده‌ينه مژده گلر، ـ دئيرلر.

( چارشنبه گونو گؤزو سه‌ييره‌ن سفره چيخار.

( چارشنبه گئجه‌سي سويون اوستونده‌ن توللانيب دئيرلر:
آتيل ـ اوتول چارشنبه،

چيلله‌م تؤكول چارشنبه،

بختيم آچيل چارشنبه…
نغمه‌لر

قارانقوش

قارانقوشام، قارانقوش،

منم گؤزه‌ل، ظريف قوش.

بئليمده آغ كمريم،

هر ائوده يووام، يريم.

(
قارانقوشام، قارانقوش،

قاناديم آيريج ـ آيريج،

مني ووران خان اوغلو،

قان قوسسون اوووج ـ اوووج…
(
بنؤوشه

بنؤوشه‌يم، ايتميشم،

كول ديبينده بيتميشم.

قيزيل گولده‌ن اوتانيب،

بوينو اه‌يري بيتميشم.

(
چيخديم كپز داغينا،

باخديم جنت باغينا.

بنؤوشه جالاق اولموش،

قيزيل گول يارپاغينا.

بنؤوشه‌يم، ايتميشم،

كول ديبينده بيتميشم.

نوروز گلير، ياز گلير …
(
نوروز، نوروز باهارا،

گوللر، گوللر باهارا.

نوروز گلير، ياز گلير،

نغمه گلير، ساز گلير.

باغچاميزدا گول اولسون،

گول اولسون، بولبول اولسون.

باغچالاردا گول اولسون،

گول اوسته بولبول اولسون…
نوروز گونو ياز اولار،

قيرخ كؤتوكده آز اولار.

نوروز، نوروز باهارا،

گوللر، گوللر باهارا.

نوروز گلير، ياز گلير،

نغمه گلير، ساز گلير.

خوش  كئچه‌جكدير نوروز

خونچايا قويدوم باليغي،

تا بزه‌ييم اورتاليغي.

گرديشه سال چالماليغي،

چونكي يئتشيب فيروز،

خوش كئچه‌جكدير نوروز.

(
تاخچايا قويدوم چيراغي،

روشن ائيله‌سين بوجاغي،

ايشيقلانديرسين اوتاغي،

چونكو يئتيشيب فيروز،

خوش كئچه‌جكدير نوروز.

«مراسيملر»

آخير چارشنبه آخشامي اجدادلاريميز اؤلموش قوهوملاري‌نين روحلاريني قارشيلاماغا حاضيرلاشارديلار، ماراقلي مراسيملر كئچيره‌رديلر. اونلارين اينامينا گؤره روحلار گليب ائولرين باجالاريندا اوتورار، گون دوغانا دك اورادا قالار،‌اولادلاري‌نين ياشاييشي‌ايله ماراقلانارديلار. اونا گؤره‌ده همين آخشام ائولرده شنليك قورارلار. جور به جور خوره‌كلر، شيرنيلر بيشيريلردي، بو مراسيمين كئچيريلمه‌سينده بئله بير مقصد گودولردي‌كي، روحلار اؤز اولادلاري‌نين دولانيشيغي‌ني، ياخشي اولدوغونو گؤروب شادلانسينلار، اودونيايا اوره‌كلرينده غبار آپارماسينلار. بو ايناملا باغلي اولو بابالاريميز آخير چارشنبه آخشامي باجالارين قيراغيندا و حيطلرده بؤيوك تونقاللار قالايارديلار. بونونلا اونلار آتا ـ آنا روحلاري‌نين اؤز اوجاقلارينا راحات گليب ـ قاييتمالاريني تأمين ائتمه‌يه چاليشارديلار. بو زامان بؤيوكدن كيچييه هامي اوخويا ـ اوخويا آلووون اوستوندن توللانارديلار:

آغيرليغيم، اوغورلوغوم گئت،

قادا ـ بالا بيزي ترك ائت …
آخير چارشنبه‌ده يئتدي جور خوره‌ك و شيريني بيشيره‌رلر، همده سمني حالواسي چالارلار. بو مقدس يئمك حساب اولانار. سمني بوتون خسته‌ليكلرين درماني‌دير، ـ دئيرلر. ائله ائتمه‌يه چاليشارلاركي، وارلي‌نيندا، كاسيبيندا سفرهٍ‌سينده پلو، قووورما، رنگ به رنگ يومورتالار، قووورغا و باشقا نعمتلر دوزولسون. آخير چارشنبه گونو اوتاقلار تميزلنر، حيط ـ باجا سوپورولر، پالتارلار، قاب ـ قاجاقلار يويولار، آداملار ايسه چيمرديلر.

اوشاقلار قاپي ـ قاپي گزيب بايرام پايي آلارديلار. آداملار او گئجه سحره‌دك ياتماز، اويناييب، اوخويوب شن‌لنرديلر.

قيزلار، اوغلانلار اوره‌كلرينده بير نيت توتوب قاپيلاري پوسارديلار. اونلارين گؤز قويدوغو ائولردن ياخشي سؤز قولاغا ده‌يسه، اوندا ايستكلري، آرزولاري حياتا كئچر، يوخ اگر داوا ـ دالاش ائشيديلسه، اؤز بختلريندن كوسرلر، دئمك آرزولاري اوره‌كلرينده قالاجاق. آداملار دان يئري سؤكولنده بولاق باشينا گئده‌ر، آخار سودا ال ـ اوزلريني يويار، سونرا آرخين اوستوندن آتلانارديلار. قيز ـ گلينلر سهنگلري‌نين ديبينه يئتدي بالاجا داش سالارديلار. اؤزوده همين داشلاري بولاغين گؤزوندن گؤتوره‌رديلر كيشيلرايسه اوچ بؤيورتكن قانادي قيريب ائوه گتيره‌ر، قاپي‌نين، داروازانين باشينا، يادا آستاناسينا كئچيره‌رديلر. سهنگ سالينان يئددي داش، ائله‌جه بؤيورتكن قانادلاري او بيري ايلين سون چارشنبه‌سينه‌دك قالاردي. يئني يئتمه‌لر و جاوانلار اؤزلري گزيب قاپي آغزينا دسمال، يادا پاپاق آتارديلار. ائو صاحيبلري اونلارين پاپاغينا (دسمالينا) شيرني، قوز، فينديق، قووورغا قويوب قايتارارديلار. اگر دستمال آتان اوغلان بيرينين قيزيني ايسته‌سيدي.‌اوندا دسمالين قيراغيني دويونلردي. آتا ـ آنا قيزلاريني اونا نيشانلاماغا راضي اولسا، دسمالين دويونونو آچار و قيزين بئلينه باغلاياردي. راضي اولماسالار دسمالا شيريني قويوب گئري قايتارارديلار.

سمني، ساخلا مني…
سمني، ساخلا مني،

ايلده گؤيرده‌رم سني.

سمني آل مني،

هر يازدا.

سن يادا،

سال مني.

سمني سازانا گلميشم،

اوزانا ـ اوزانا گلميشم.

سن گلنده ياز اولور،

سندن من جان ايستره‌م،

جانيما قان ايستره‌م.

سمني، آي سمني،

گؤيرده‌رم من سني.

(
آ‎غيرليغيم، اوغورلوغوم

آغيرليغيم ـ اوغورلوغوم

اودلارا،

منله هوپپانمايان

يادلارا،

آغيرليغيم اود اولسون

اوددا يانان ياد اولسون.

اود اوسته‌ن آتلاناق،

هر جفايا قاتلاناق.

آغيرليغيم ـ اوغورلوغوم

اودلارا،

منله هوپپانمايان

يادلارا…
«روايتلر»

اسكندر و توپراق

دئييرلر اسكندر دونيادان كؤچنده الي آچيق قالميشدير. اونون سول اليني نه‌قدر قاتلاييب تابوتا قويوردولارسا، اون آتديم گئتمه‌ميش، ال تابوتدان چيخيب هنده‌ورده گئده‌نلرين قاباغيندا ديلنچي پاي ايسته‌ين كيمي آچيلير، ازدهامي لرزه گتيريردي. جنازه مدهه كنديندن گليب كئچه‌نده بير قوجا ايره‌لي چيخيب قاباقدا گئده‌ن كاهينلره دئدي:

ـ حؤكمدارين الينه توپراق قويون.

كاهينلر اسكندرين الينه توپراق قويدولار. حؤكمدارين الي اولجه تيتره‌دي، سونرادا اووجونداكي توپراغي محكم ـ محكم سيخيب ابديليك قاپاندي. بير داها تابوتدان كنارا اوزانمادي.

گؤزو قاپاندي

دئييرلر، اسكندرين موميالانميش جنازه‌سي آناسي‌نين حضورونا گليب چاتاندا حؤكمدارين گؤز قاپاقلاري بيردن بيره آچيلدي. دئديلر حؤكمدار آييلدي. كاهينلر جنازه‌ني تابوتدان قالديرماق ايسته‌ينده آنانين هاراييني ائشيتديلر: 

ـ اونا توخونمايين. گؤزونه توپراق قويون. اسكندر دونيادان گؤزو توپراقدان دويماييب گئديب.

اسكندرين گؤزونه توپراق قويدولار. حؤكمدارين گؤزو قاپاندي.
«توپراق توخداتدي»

دئييرلر اسكندرين اؤلومونو يوخودا گؤره‌ن گئجه‌سي فرياد قوپاران آنانين هارايي يالنيز حؤكمداري توپراغا تاپشيراندان سونرا كسيلدي. آنا اسكندرين قبري اوسته باييلدي. اؤزونه گلنده:

ـ ائشيتديم، اسكندر، ائشيتديم! … ـ دئيير قيشقيريب قبرين اوستوندن قالخدي. اوندان سونرا اسكندرين آناسيني آغلايان و هاراي چكن گؤره‌ن اولمادي.

دئييرلر، آناني توپراق توخداتدي.

سمني خونچاسي

آخير چارشنبه و نوروز آخشامي كندين بايرام كئچيره‌ن آداملاري، ائوينده حضورو(ياسي)  اولان، بايرام كئچيره‌ بيلمه‌ين آداملارين قاپيسيني دؤيوب، اونلارا سمني خونچاسي آپارارديلار. خونچادا گؤيرديلميش سمني، بعضياً‌ده قورو سونبول اولاردي. سمني خونچاسينا بايرام پايي، نوروز شيرنيلري، بهمز، مئيوه، نوغول و ساير قويولاردي. سمني خونچاسيني آپارانلار بوينونا كئچيردييي توربادان ائوده، حيطده اوينايان اوشاقلارا قوز ـ فينديق، قيرميزي بزه‌نميش يومورتا، قاخ، كيشميش، قووورغا و ساير وئره‌ر، حيطلري گزه‌ر و اوخويارديلار:

من سئحيرلي سونبولم،

من خئييرلي سونبولم.

تارلالار اويلاغيمدير،

ياماجلار يايلاغيمدير.

اينسانلارا گره‌يم،

بركتم، چؤره‌يم.

يولچولار يولداشييام،

اوغوزون قارداشييام.

آغ گونلر يايانام من،

اينسانا هايانام من.

من دونياني گزه‌رم،

من دونياني بزه‌رم.

من خئييرلي سونبولم،

من سئحيرلي سونبولم.
سمني حالواسي

آخير چارشنبه‌ده بيرينجي چارشنبه‌ده قويولان بوغدادان گؤيرميش سمني تكنه‌ده دؤيولر، سويو چيخاريلار و اوندان سمني حليمي و سمني حالواسي بيشيريلردي. سمني حليمي بير چوخ يئرلرده آخير چارشنبه گونو يئتددي قاپييا پايلاناردي. سمني سويوندان بيشيريلن حالواايسه چوخ دادلي و خئييرلي حساب ائديلردي.

بونلارين هر ايكيسي آخير چارشنبه‌نين ان عزيز يئمكلري حساب ائديلردي.

اوغوز اوغلونون بايرامي

(ميف)

اوغوز اوغلو قيشدان يامان قورخاردي. اونا گؤره‌ده ايلين اوچ فصلينده قيشا تدارك گؤره‌ردي. دونيانين ناز ـ نعمتيني ييغيب ياشاديغي زاغايا گتيره‌ردي. بير ايل قيش اوزون چكدي. اوغوز اوغلونون آذوقه‌سي قورتاردي. چاره‌سيز قالان اوغوز اوغلو بؤيوك چيلله‌نين اوتوزونجو گونو زاغادان باييرا چيخدي‌كي، يئمه‌يه بير شئي تاپيب گتيرسين. نه قدر گزدي، دولاندي، هئچ نه تاپمادي. ساققالي بوز باغلادي. الي ـ آياغي دوندو. كور ـ پئشمان ائوه قاييداندا بير قورد بالاسينا راست گلدي.

ـ اوغوز اوغلو، بو قاردا ـ بوراندا هارادان گليرسن؟ ـ دئيه قورد بالاسي سوروشدو. 

اوغوزاوغلو باشينا گله‌ن احوالاتي دانيشدي. ايلين آيلاريندان گيلئي‌لندي. دئدي‌كي، ائله آي وار ياخشي دولانيريق، ائله آي وار آجيندان قيريليريق. آيلاري تعريفلدي، آيلاري يامانلادي. قورد بالاسي دئدي:‌ ـ ائي اوغوزاوغلو قاباقداكي يول آيريجيندا سني بير سورو قويون، بير قوجاق سونبول، بير جهره، بيرده ال ده‌ييرماني گؤزله‌يير. اونلاري آليب زاغانا آپارارسان. قويونو كسيب اتيني يئيرسن. يونوندان جهره‌ده ايپ اه‌ييره‌ر، اؤزونه پالتار تيكرسن، دريسيني اينينه گئيرسن. سونبولون دنيني‌ده ال ده‌ييرمانيندا چكر، اونوندان چؤره‌ك بيشيره‌رسن. يازا چيخارسان. آنجاق سنه وئرديگيم امانتلردن گره‌ك موغايات اولاسان. سونبولوو قويونو اؤزون آرتيراسان. قوزولاري الينين اوستونده ساخلاييب بؤيوده‌سن. سونبولون دنيني يئره سپيب اونو آلنينين تري‌ايله سوواراسان. دئديكلريمه عمل ائله‌يه بيلمه‌سن، ياشاماق سنين اوچون چتين اولاجاق. اوغوزاوغلو يول آيريجينا گلدي. قورد بالاسي‌نين دئديكلريني زاغايا گتيردي. قيشي كئفي كؤك دولاندي. يازدا سورونو داغلارا يايدي، سونبولو توپراغا سپدي، گئجه ـ گوندوز سورونون، ساري سونبولون قوللوغوندا داياندي. اوغوز اوغلونا بير بوللوق اوز وئردي‌كي، گل گؤره‌سن. اوگوندنده اوغوز اوغلو بوتون گونو ايشله‌دي. قورد بالاسينا راست گلدييي بؤيوك چيلله‌نين اوتوزونجو گونوندن ايسه بايراما حاضيرلاشماغا باشلادي. ايلين بئش گونونو يئدي، ايچدي، چالدي، چاغيردي، قوهوم ـ قارداشا بايراما گئتدي.

اوغوز ـ اوغلو ايلين باشلانغيجيني اوگوندن حسابلادي. او گونه نوروز آدي وئردي. نوروز بايرامينا عادت ائله‌دي. نوروز اونا اوغور گتيردي.

